
— 70 —


Lö purgan meschinetti a pövea borza

Avvocati, procuoei, scanna-pappê,

Che no voendo che a lite a vagghe all’orza

O pöveo cliente fan andâ inderrê,

E quando o credde de cantâ vittoja

O se trêuva in ta stacca un-na memoja.



O se trêuva in ta stacca un-na memoja,

Chè de pesto o no n’hà, nè da pestâ,

E seguitando sempre a stessa istoja.

O n’ha’ âtro che de paöle da giasciâ,

Ma con de paöle no se campa a vitta:

E chi aelo chi pêu vive s’o no pitta?



E chi aelo chi pêu vive s’o no pitta?...

Semmo a bezeffe in te scoverte nêuve,

E a convertî in vapö anche a marmitta,

Che un-na testa de c.... a no se prêuve!

Chi sa! pêu arrivâ incangio o quarto d’öa

Senza dinae de poei fâ taxe a göa.



Senza dinae de poei fâ taxe a göa

A sae un-n’eccellentiscima invenzion!!

Ma cose diggo! a ve parriâ un-na föa,

Ho sentio dï (sci o me sovegne ancon)

Che un negoziante de balloin volanti

O l’ha provâ per lì da-i quattro canti.



O l’ha provâ per lì da-i quattro canti,

No me soven precisamente o leûgo;

Nè s’o fosse a Natale, oppure a-i Santi,

Nè comme se ciamasse quello cheûgo.

Che voendose spacciâ per un gran furbon,

Comme veddiei, o l’è restôu mincion.



Comme veddiei, o l’è restôu mincion.

Via stae a sentì che me destrigo presto,

Perchè n’eûggio passâ per un gran ciarlon

Corame quegli atri all’odô do pesto....

In primis et ante ommia eì da saveî

Che o negoziante aveiva perso o pei.



Che o negoziante aveiva perso o pei

Nö sò mi solo, e benché o s’inzegnasse

A dâ da intende ch’o n’aveiva sei

